
EUROPA-REN ETOR 

ALKARTASUNAREN 

Giza-jendearen kondairan lenengo aldi da zibilizazio bat 
mundu guzian gaindu dana: sarkaldeko zibilizazioa. Ain-
tziñako zibilizazio aiek, mesopotamia, egipto, sorkalde ta 
abar, denak erori ziran egoki azi ta loretu ondorean. Zu-
zen edo deszuzenki, Europak jaso zuan beren gandik zen-
bait ondore, zalantzarik ez dago, baiña uskerizko txerto 
ori europarrak aunditu ta geitu zuten aburu analitikoz, 
oraingo zientzia ta teknika berriak oiñurritzeko, gizonak 
gauzak bere mende domiñatzera arte. 

Aintziñako denboretan Grezia buru izan bazan ere, 
bere gainberatasunean aldatu zan Europako zibilizazio za-
rraren emaitza Erromara. Erromako Inperio arek zabaldu 
zuan Europako erri guzietara, ordurarteko erresuma es-
tua etenaz. Erroma ere erori zan, baiña bere gogoaren ke-
mena gelditu zan errietan sakabanaturik eta geroztik alde 
guzietara zabalduaz ari da, Errenazimentuan gallendu arte 
Europako erri guzien frutu bezela. Denborarekin, zientzia, 
europarren teori-errazoiaren espirituz, azten joan zan mun-
du guzian zabalduaz. Batez ere azken mende onetan, tek-
nikaren bultzadari esker, baforezko makiña eta geroago 
elektrizidadea asmatu zanetik. Eragin zioten zientzi jakin-
tza eta politiku-ekonomiku iritzi beraiei ere, geroago eta 
indar, geiagoaz aundituz eta Europako erresuma guzien 
gaintze bezela munduan zabalduz, sinismenak ere aldatze-
ra arte. 

Ori izan da Europako emaitzen martxa. Ta ez dago du-
darik orrekin giza-jendea irabazten atera dana. Batetik 
bizimodua obetu du eta bestetik gizonaren bizitza luzatu. 
jakintzaren aurrerapen oiek gabe, bestela, ezin zitekean 
munduan geituaz dijoan jende guzia bizi. Lortu eziñezkoa 
zezakean zientziaren eutsigarri gabe. 

Baiña jakiñekoa da mundua molde berri batzuetara di-
joala, eragin oiek bearturik, eta Europa bera ere geroago 
eta premiña aundiagoan arkitzen dala bere barrukaldea 
aldatzeko. Len-baitlen federazioz alkartu bearra dute Euro-
pako erriak bere zientzia ta teknikaren eragiñez etorri zai-
gun ondorea menderatzeko, batez ere prolema ekonomi-
kuetan. Europa indartzen ez bada, ta indartzeko nai ta 
naiezkoa du alkartu bearra, denborarekin, Amerika, Erru-
sia edo Xina-ren mendeko morroi biurtzera elduko baita. 

Gizonak eta erriak alkarrengana anaitasunez urreratu 
ez-ezik batu bearra dute. Europako nazio guzien artean al-
kartasun estu bat lortu arte. Baiña zintzotasunez, boron-
date onarekin. Alkarren artean iñork iñor menderatu ga-
be. Aitortu bear da Europa desberdiña dala bere zabale-
ran eta izakeran; baiña erri bakoitzaren izaera edo espiri-
tuzko dantasuna berdiña da. Europari bere izakeraren erra-
zoia faltatuko zitzaion bere askotasunezko erri-multzo ga-
be. Orregaitik, erri txiki ta aundi, oron bizi bearrak erres-
petatu bear dira kontinentearen esi barnean. 

Lenago ere mintzatu nintzan gai ontaz, ikusi Z. AR-
GIA-ren 90-gn. zenbakian, Coudenhove-Kalergi, Europako 
auziaren aurrez-aurre (azillak 15. 1964). Ta ez naiz ni 
euskal idazleetan lenena eta bakarra gai orretzaz jardun 
dana. Aipagarrienetan, argitara berri degu Arantzazuko 

REN IKUSPIDEA 

ALDE BEGIRATUZ 
«Jakin» taldearen ardurapean Europa izenezko liburua, 
amar itzaldiren bilduma. Joxe Azurmendi adiskidearen 
itzaurre bizi bat du, ta beste gauza jakingarri askoren ar-
tean dio: «Guk nai dugun Europa ez da indarrak eragin-
dakoa izango, gizonak gizon libreentzako tajutua baiño. Ez 
dugu nai Europa aberats izateko, indartsu izateko, USA ta 
URSS bi andiekin gu ere andi izateko». Ta aurrera jarrai-
tzen du esanaz: «Errespetoa eskatzen dugu, gizon bezala, 
erri bezala. Maitasunez eta askatasunez gu gerana agertu 
ahal izateko errespetoa». Izan ere, Europa, guziok osotzen 
degu: Europa, guziok gera eta erri txikiak aintzat artu ga-
beko Europaren alkartasuna, sasi-alkartasuna litzake, gor-
putz elbarritua. 

Erri bakoitzaren etnia aldetikako izakerak errespeta-
garriak dira. Gaurko gizonaren kontzientziak eskatzen du 
gizon guzientzako begirapena, gizon bakoitzaren aldetik 
begiratuta eta gizona bere giroko erresuma bakoi-
detik begiratuta eta gizona bere giroko erresuma bakoi-
tzaren aldetik begiratuta. Guziak aintzat arturik, boron-
date onezko alkartea. Ez estadu batzuek nai duten erdi 
indarrezko alkarte ori, baldin pakerik nai bada. Ta. gu-
txiago indarraren bidez lortutako alkartea. 

Indarraren bidez lortu nai izan zuten alkartzeak, ge-
rraren bidez, bizi geiegi kostatu zaio Europari, ta alperri-
kakoak izateaz gaiñera, alkarren arteko gorrotoak bizitu 
dituzte. Erroma, bai Napoleón eta bai Hitler, erori ziran 
indarrez menderatuz nai zuten alkartze orretan. Zauri as-
ko iriki dira eta batzuek oraindik berriak ditugu. Berrie-
giak. Adierazi digute erresuma bakoitzaren errespeturik 
gabe nekez lortu lezakeala batasun on, paketsu eta iraun-
korra. Ta alkarterik gabe, ekonomia zaurituko da, euro-
paar bakoitzaren bizi moldeak beeragotuaz gaiñerako kon-
tinenteen maillatik. Itz batean, galduko du bere nortasu-
nezko indarra besteen menpeko edo morroitzako biurtu 
arte. Arrisku ori du, eta orregatik zaio Europari alkarta-
sunean lotu bearra, interes guzien gaiñetik eta norberekeri 
guzien gaiñetik, soluzio bakar bezela munduan dagokion 
mailla gorde dedin. 

Europako errien alkartze edo batasun ori, ontzat eman-
go genuke zenbait errik beren jatorrizko bereizkuntzak 
galdu bear badituzte ere. Baiña, bide oberik adierazten ez 
zaigun bitartean, Europaren alkartasuna Kant, Coudenho-
ve-Kalergi, Briand, Cambo, Stresemann, Schuman eta ki-
dekoak esaten zuten erara izan bearko du, erresuma ba-
koitzaren etniazko emaitzetan oiñarriturik. Ezin da kon-
prenitu iru edo lau estadu aundik derrigorrez beartutako 
alkartasuna; gezurrezko alkartasuna litzake. Europa bera-
ren izatea ukatzea litzake ta bere barneko aserrean biziko 
litzake betiko larritasunetatik atera eziñik. Ontaz, ez da 
beste bide zuzenik erresuma bakoitzaren emaitzetan oiña-
rritutako alkartea baiño. Guziok gera Europa ta guziogan-
dik jokatu bear da Europari begira, ta bere bidez mun-
duari. 

